
1 Pedr_(26)

1 Pedr 4: 12-19

12 Ffrindiau annwyl, peidiwch synnu eich bod chi’n mynd trwy’r ffwrn dân ar hyn o bryd, fel petai rhywbeth annisgwyl yn digwydd i chi. 13 Dylech chi fod yn hapus am eich bod yn cael dioddef fel y gwnaeth y Meseia. Pan fydd e'n dod i’r golwg eto yn ei holl ysblander cewch brofi llawenydd cwbl wefreiddiol. 14 Mae'n fendith fawr i chi gael eich sarhau am eich bod yn dilyn y Meseia, am ei fod yn dangos fod Ysbryd yr Un gogoneddus, sef Ysbryd Duw, yn gorffwys arnoch chi. 15 Ddylai neb ohonoch chi ddioddef am fod yn llofrudd neu’n lleidr neu am gyflawni rhyw drosedd arall – na hyd yn oed am fusnesa. 16 Ond peidiwch bod â chywilydd os ydych chi'n dioddef am fod yn Gristion – dylech ganmol Duw am i chi gael y fraint o’i gynrychioli. 17 Mae'n bryd i’r farn ddechrau, a phobl Dduw ydy’r rhai cyntaf i gael eu barnu. Ac os mai ni sy’n cael ein barnu gyntaf, beth fydd yn digwydd i'r rhai hynny sydd ddim yn ufudd i newyddion da Duw? 18 Fel mae’r ysgrifau sanctaidd yn dweud: 
"Os mai o drwch blewyn mae’r rhai sy’n gwneud beth sy’n iawn yn dianc
beth ddaw o bobl annuwiol sy’n anufudd i Dduw?"
19 Felly, os dych chi'n dioddef am mai dyna ewyllys Duw, dylech ymddiried eich hunain i ofal y Duw ffyddlon wnaeth eich creu chi, a dal ati i wneud daioni.

Ar ddechrau ei lythyr (1:7) roedd Pedr wedi dweud fod aur yn cael ei buro mewn ffwrn dân, ac yma mae’n troi’n ôl at y darlun hwnnw. Yn gyson drwy ei lythyr mae Pedr wedi pwysleisio fod dioddef yn mynd i fod yn rhan o fywyd y Cristion, ac y dylai Cristnogion beidio meddwl am ddioddef fel rhywbeth annisgwyl. Y rheswm pam mae Cristnogion yn dioddef sy’n bwysig yng ngolwg Pedr. Dydyn nhw ddim yn dioddef am wneud pethau drwg fel bod ‘yn llofrudd neu’n lleidr neu am gyflawni rhyw drosedd arall – na hyd yn oed am fusnesa.’  Maen nhw’n dioddef am wneud daioni ac am fod yn Gristion. Yn wir, mae Pedr yn dweud, ‘Dylech chi fod yn hapus am eich bod yn cael dioddef fel y gwnaeth y Meseia.’
Mae Pedr wedi pwysleisio, sawl gwaith yn ei lythyr, fod Iesu am ddod yn ôl, a’i fod yn mynd i farnu’r byd. Mae’r neges yna’n cael ei hailadrodd yma, gyda’r nodyn gorfoleddus y bydd Iesu’n dod yn ôl ‘yn ei holl ysblander’ ac y bydd y Cristnogion sydd wedi dioddef yn cael ‘profi llawenydd cwbl wefreiddiol.’  Roedd yr addewid yma o ddyfodol llawen, gogoneddus, heb ei ail, yn sicr o fod yn gysur i’r Cristnogion cynnar yn wyneb erledigaeth. Dydy addewidion Duw ddim yn newid, a phan ddaw yn ôl bydd yn,

....sychu pob deigryn o'u llygaid nhw. Fydd dim marwolaeth o hyn ymlaen, dim galaru, dim wylo, dim poen. Mae pethau fel yr oedden nhw wedi mynd." (Datguddiad 21:4)

